
К И Р И С И Ў  

 Әдебиятымыздың ең дәслепки ҳәм көрнекли ўәкиллеринен бири Күнхожа 

Ибрайым улы XIX әсир қарақалпақ шайырларының ишинде өзине тән қосықлары 

менен әдебият тарийхында  салмақлы орын ийелейди. Күнхожа Ибрайым улы 

қарақалпақ классикалық поэзиясының ең көрнекли ўәкили болып есапланады.  

Қарақалпақтың уллы перзенти талантлы шайыр қарақалпақ әдебиятының 

уллы сөз зергерлериниң бири Күнхожа Ибрайым улы  быйыл 220 жасқа толады. 

Бул сәне Қарақалпақстан Республикасында кең түрде  белгиленбекте. Усы 

мүнәсибет пенен Қарақалпақстан Республикасы Мәлимлеме-китапхана орайының 

илимий методикалық бѳлими тәрепинен    «Қарақалпақ классик поэзиясының 

көрнекли ўәкили» атамасында методикалық  қолланба  ислеп шығылды.   

Қолланбаның  биринши бѳлими  «Халқын сүйген азамат шайыр» деп 

аталып, бунда Күнхожа Ибрайым улының ѳмири хәм дѳретиўшилик хызмети 

хаққында сѳз етиледи.   

Екинши бѳлим «Ҳақыйқатшыл ҳәм батыл шайыр» деп аталып, бул 

бөлимде китап оқыўшылар менен ушырасыў кешесиниң методикалық жол-жобасы 

берилмекте. 

Үшинши бѳлимге Мәлимлеме китапхана мәкемелеринде 

шѳлкемлестирилетуғын  «Қарақалпақ әдебиятының сөз зергери» атамасындағы 

китап көргизбесиниң методикалық жол-жобасы ҳәм соңында пайдаланған 

әдебиятлар дизими берилген. 

 

«Халқын сүйген азамат шайыр»   

Күнхожа Ибрайым улының ѳмири хәм дѳретиўшилик хызмети хаққында 

 
Күнхожа Ибрайым улы 1799 жылы туўылып 1880 жылы қайтыс болған. Уй 

ишиниң күтә жарлылық жағдайына байланыслы аўыллық медреседеги оқыўын да 

таслап күтә жаслайынан  киси есигинде жалланып мийнет ете баслаған. Ал 

шайырдың ата-анасы еле ол кишкене бала ўақтында–ақ қайтыс болған. Буны оның 

қосықларындағы: «Атам өлди рәҳәтимди көре алмай» («Әрманда»)  «Анадан 

жетим қалыппан қаңғырған жетим болыппан» («Не болдым») деген қатарлар 

көрсетеди. Болажақ шайыр күтә жастан тап өмириниң ақырына шекем  қарақалпақ 

жарлыларының биреўи болып аўыр турмысты бастан кеширеди. Усы аўыр турмыс 

оның мектеби де өмир ҳаққындағы билиминиң, дүньяға көз-қарасының дәреги де 

болады. Ол балықшылық етеди, киси есигинде жалланады. Күнликшилик етеди. 

Қызыл қумларда қой бағады, пүткил Хорезм ойпатын ҳәм қазақ даласын гезип 

сергизданлықта өмир кеширеди. Бул туўралы шайыр: 

«Бул дүньяға шыққалы мен, 

Жарымадым жалшымадым, 

Балаларым отыр жалаңаш, 

Күйик пенен ағарды шаш» - деп ескертеди. 



Күнхожа дәслеп Арал жағаларында Жаңадәрья бойындағы мектеп мешитте 

оқып саўат ашып, соң Қарақум ийшан медресесинде билимин жетилистирди. 

Медреседе ол диний билимлер менен шуғылланады. Хожа Ахмед Яссаўий, 

Сулайман Бақырғаний, Фийзулий, Бедил, Наўайы, Суўпы Аллаяр, Мақтумқулы 

мийнетлери менен танысады. Бул китапларды оқып шығыў барлық оқыўшыларға 

несип ете бермеген ал көпшилиги оларды оқыўдың қыйыншылығынан оқыўды 

таслап кетиўге мәжбүр болған. Күнхожа жетпесинлик пенен жоқшылыққа қарамай 

медреседе оқыўын даўам етеди.  Оқыўын питкерип, аўылындағы мектепте 

устазлық етип, балаларды оқытады. Бақсышылық, қыссаханлықтың мектеплери 

менен таныс болады. 

Шайыр күтә атақлы бақсы да болған. Буның да шайыр турмысына себи 

тиймеген, қайта оныӊ қуӯғынға ушыраӯына себепши болған. Өйткени ол шайыр 

сыпатында да, бақсы сыпатында да халықтыӊ жырын жырлаған. Өз заманындағы 

гейпара шайырлар сыяқлы дүнья-мал, атақ-дәреже дәме етип бай ҳәм әмелдарларға 

жарамсақланбаған.  

Хийӯа ханы Мәдемин хан шайыр, сазенде, бақсы, қыссаханларды жыйнап, 

мушайралар өткерип, сөз шеберлериниӊ талантлыларын жыйнап, ханлықты 

мақтатады. Мине усындай салтанатлы  ханлық жыйынға Күнхожа да қарақалпақ 

халқыныӊ  шайыры сыпатында шақыртылады. Күнхожа шайырдыӊ халқымыз 

атынан  бул ханлық жыйынында ханлықтағы социаллық-сиясий  кемшиликлерди 

реал демократиялық усылда сәӯлелендириӯи шайырдыӊ ҳақыйқатшыллығын ҳәм 

батыллығын көрсетеди.   

Күнхожа Ибрайым улы өзи жасаған заманда жоқшылықтыӊ азабын көп 

тартқан қыйын турмыстыӊ өзи оны шайыр етип тәрбиялаған. Ол еркин өмирди 

әрман еткен, турмыс ҳақыйқатлығы оныӊ қәлеминен реал сәӯлеленген қарақалпақ 

классик әдебиятыныӊ толық қәлиплесип мазмун ҳәм форма жағынан анағурлым 

байыған дәӯирлери еди. Соныӊ ушын да оныӊ дөретиӯшилигин туӯысқан халықлар 

әдебияты менен байланыстырмай, оныӊ қәлеминде пайда болған  жаӊашыллық 

дәстүрлерин  салыстырмай дәлийллеӯ қыйын. Себеби, Күнхожа улыӯма қарақалпақ 

әдебиятында еӊ биринши рет қосық жанрын баслаӯшыларыныӊ бири.  Өйткени 

XIX әсирдиӊ биринши ярымында жасаған Күнхожаға шекемги қарақалпақ 

әдебиятыныӊ  баслаӯшылары Соппаслы Сыпыра жыраӯ, Асан қайғы, Жийренше 

шешен ҳәм басқалар өзлериниӊ дөретиӯшилигин терме толғаӯдан баслаған.  

Қарақалпақ әдебиятында Күнхожа дөретиӯшилиги басланыӯы менен бул жанрлар 

тийкарынан жайдары қосық жанры менен алмасады.  Күнхожаныӊ қосықлар 

топламы 1949 жылы жарық көрип, оны топлаӯға көрнекли тарийхшылар П.П. 

Иванов ҳәм С.П.Толстов, А.Соколов ҳәм басқалардыӊ мийнетлери үлкен болды.  

Күнхожаныӊ дәслепки топламын баспаға таярлаӯда көрнекли илимпаз  

Нәжим Дәӯқараевтыӊ да мийнетлери айтарлықтай болды. Кейинги дәӯирде 

Күнхожаныӊ дөретпелери бирқанша толықтырылды. Әдебият изертлеӯши 

илимпазлардан: М.Нурмухаммедов, И.Сағитов, Қ.Айымбетов, Б.Исмайлов, 

Қ.Мақсетов, С.Ахметов, Н.Жапақов ҳәм А.Каримовлар халық арасынан 

Күнхожаныӊ жаӊа қосықларын жазып алып, Өзбекстан Илимлер Академиясыныӊ 



Қарақалпақстан филиалы китапханасына тапсырды. Күнхожа дөретиӯшилигиниӊ   

кейинги дәӯирин изертлеӯде белгили әдебиятшы Бабаш  Исмайловтыӊ үлкен үлеси 

бар. Ол 1960-жылы Күнхожа шығармаларыныӊ толық жыйнағын  баспаға таярлаӯ 

менен бирликте 1961-жылы Күнхожаныӊ өмири ҳәм дөретиӯшилигине арнап, 

көлемли монографиялық мийнетин жазып питкерди ҳәм оқыӯшыларға инәм етти.  

Күнхожа өткир сөзли шайыр, сөзи итибарлы ақыл ийеси ҳәм халыққа 

қайырқом адам сыпатында көп ғана халық гүрриӊлериниӊ қаҳарманына да 

айланып кеткен. Бундай гүрриӊлер бойынша шайыр қайда жүрсе де мийнеткеш 

халықтыӊ тәрепдары болған.  

 Күнхожа дөретиӯшилигиниӊ дереги – ол жасаған дәӯир ӯақыялары болды. 

Шайырдыӊ дөретиӯшилигин туӯылған елге жалынлы муҳаббат, оныӊ аӯыр 

тәғдирин қабырғасы қайысып қайғырыӯ, жақты келешегин ынтық болып күтиӯ 

характерлеп турады. Шайыр өз дөретиӯшилиги менен мийнеткешлер тәрепдары, 

езиӯшилерди тартынбай әшкаралаӯшы, халықтыӊ оптимистлик сезимлерин, өзине 

заманлас тәртиплерге және ханлық ҳүкиметке деген өшпенли жек көриӯшилиги 

менен наразылығын баян етиӯши болады.  

 Күнхожаныӊ әдебий мийраслары, оны өзине заманлас халық турмысыныӊ  

барлық тәреплерин  халық позициясында, өзи жасаған дәӯирдиӊ еӊ прогрессив ҳәм 

демократиялық идеялары менен баян еткен шайыр сыпатында  танытады.  

«Бир нешени мақсетине жетирип, 

Бир нешени қайғы қапа еттирип»- деп жазған шайыр, өмири бойы пүткил 

дөретиӯшилиги менен усы шынлыққа садық қалды. Өзи бақлаған, өзи ишинде 

болып бастан кеширген ҳәр қыйлы турмыс эпизодлары тийкарында өзине заманлас 

дәӯирдиӊ тарийхый шынлығыныӊ  картинасын жасады.  Шайыр қандай турмыс 

ӯақыясын сүӯретлемесин, олардан биз бир тәрепте барлық мал-дүньяны қолында 

услаған езиӯшилердиӊ зулымлық, жаӯызлық, паразитлик өмирин, екинши тәрепте 

жерсизлик, малсызлық, ҳуқықсызлық, тәбият апатлары  алдында күшсизлик, 

жаӯгершилик сапларынан аш-әптадалыққа, руӯхый қуӯғынлыққа, бүлгиншиликке 

гириптар болған мийнеткеш халықтыӊ жан түршигерлик аӯыр өмирин көремиз. 

Езиӯши ҳәм езилиӯшилерди шайыр бәрҳама бөлек ҳәм бир-бирине қарсы қойып 

сүӯретлейди.  

 Шайырдыӊ «Заман» деп аталатуғын бир қосығыныӊ өзинде, ол жасаған 

дәӯирдиӊ неше түрли аӯыр картиналары конкрет ҳәм жүдә характерли фактлар 

арқалы сүӯретленеди.  

«Қарап турсаӊ бул заманға, 

Сондай жайсыз шыбын жанға, 

Жылға, сайлар толды қанға, 

Әлеӯмет булл  қандай заман  

… Егинлерди суӯық урды, 

Ерте бастан суӯ қурыды, 

Кимлер асып кетти қырды, 

Қыян-кести болды заман. 

 



…Аштан өлгенлер көп болды, 

Өликке жылға топ болды, 

Ашлыққа аӯырыӯ жуп болды, 

Қыян-кести болды заман». 

Бул жерде дәӯирдиӊ ҳәмме машқалалары менен жудалықлары-ашлықта, 

жаӯгершиликте, суӯсызлықта, ҳәлсизликте, аӯырыӯ апаты да жетим жесирликте де, 

посқыншылықта да барлығы анық сүӯретленген. 

Бүгинги күнде шайырдыӊ көпшилик қосықлары бизге жетип келген. Ол 

мийнетлеринде өзине тән ҳаӯазы ҳәм образлы тили менен өз заманыныӊ, өз 

халқыныӊ келбетин, миллий көринисин, тилин хатқа түсирип келешекке мийрас 

етип қалдырды.  

Күнхожаныӊ лирикалық ҳәм философиялық тереӊ мазмунға ийе 

шығармалары ҳәр бир китап оқыӯшыныӊ жүрегинен орына алып келген.Оныӊ 

шығармалары мектеп бағдарламаларында жоқары ҳәм орта арнаӯлы  оқыӯ 

орынларыныӊ сабақлықларында кеӊнен орын алған. Шайырдыӊ қосықларын 

оқыған оқыӯшы өзине эстетикалық заӯық алады.  

 Уллы сөз зергеримиз туӯралы нешше мәрте айтылса да ҳасла көплик етпес. 

Оныӊ жасап өткен дәӯири, картиналарын өз шығармаларында сондай анық, дәл 

ҳақыйқый  ҳәм көркем шеберлик пенен сүӯретлеп сәӯлелендире алған әжайып 

шайырдыӊ ҳеш қаймықпастан хатқа туӯры салғанын көремиз. Тийкарынан 

халықшыллық қосықлары басым қәлем ийеси туӯған жер, ел-журт, халықтыӊ 

негизин қурайтуғын қарапайым мийнеткешлер турмысы әтирапында көбирек 

толғанады. 

Бердақ шайыр Күнхожаны устаз тутынған. Көплеп шайырлар қол берип 

устаз тутқан, толайым журтқа сөзин тыӊлатқан Күнхожа ҳаққында Бердақ шайыр 

да «Өмирим» қосығында : 

Белгили халыққа нышаны, 

Ядымдадур ҳәр қашаны, 

Қартайғанда Күнхожаны 

Көрген күнлерим, күнлерим, 

Айтып сөзлерин тыӊлатып, 

Кемис жерлерин оӊлатып, 

Бир ярым ай бирге жатып, 

Ҳәз етип өткенлерим,- деп жазған еди. 

Қарақалпақ халқыныӊ көрнекли шайыры  Күнхожа Ибрайым улы халықтыӊ 

абадан турмысқа ерисиӯиниӊ тийкары адамлардыӊ  тәлим-тәрбиялы болыӯында 

деп қарады. Әсиресе оқыӯ билимди раӯажландырыӯ арқалы дүньяны билиӯ 

мүмкиншиликлери кеӊейетуғынлығын баянлады. Усыннан келип шығып, 

жасларды ақыллы, билимли, оқымыслы болыӯға, мектеп-медреселерде тәлим 

алыӯға шақырады. Күнхожаныӊ жасларға эстетикалық тәрбия бериӯ көз-

қарасларыда дыққатқа миясар. Шайыр гөззаллықты дурыс баҳалаӯда  мазмун ҳәм 

форма мәселесине айрықша итибар берип сулыӯлықты түсиниӯдиӊ дәслепки 

өлшеми мазмуны екенлигин гөззаллыққа тәрбиялаӯда көркем сөз өнериниӊ 



поэзияныӊ ҳәм музыканыӊ бақсышылық өнериниӊ әҳмийети үлкен екенлигин 

баянлады.  

Күнхожа XIX әсирдеги бизге белгили биринши қарақалпақ шайыры болып, 

ол өз шығармаларында  бурын болмаған жаӊа мазмун, жаӊа идея ҳәм 

машқалаларды қоя билди. Оныӊ өз заманында дөреткен поэзиялық шығармалары 

халық аӯзында узақ жыллар бойы сақланып, бүгинги күнимизге жетип келген. 

Күнхожаныӊ қосықларын ядтан билмейтуғын  китап оқыӯшыныӊ өзин табыӯ 

қыйын. 

Жуӯмақлап айтқанда, қарақалпақ әдебиятыныӊ уллы сөз зергери, қарақалпақ 

әдебиятында салмақлы орынға ийе әдебий тулға Күнхожа Ибрайым улыныӊ 

дөретиӯшилиги XIX әсир қарақалпақ классик әдебияты, миллий мәдениятымыз, 

руӯхый турмысымыз тарийхында тәкирарланбас орынды ийелейди. 

 

 

«Ҳақыйқатшыл ҳәм батыл шайыр» 

атамасында мәлимлеме-китапхана мәкемелеринде шөлкемлестирилетуғын  

еслеў  кешесиниң методикалық жол-жобасы 

 
Қарақалпақ халқыныӊ уллы перзенти, талантлы шайыр, бақсы Күнхожа 

Ибрайым улыныӊ усы жылы 220 жыллығы Республикамызда кең түрде 

белгиленбекте. Әдебий мийрасларын бүгинги жас әўладларға еле де толығырақ 

таныстырып барыў мақсетинде  «Ҳақыйқатшыл ҳәм батыл шайыр» атамасында 

еслеў кешесин  шөлкемлестириўди усынамыз.  

Буның ушын  үлкен таярлықлар көрилип, дағазалар бериледи ҳәм 

мирәтнамалар тарқатылады. Кеше өтетуғын орын ылайық безеледи. Кешеге 

жазыўшы шайырлар, журналистлер, жоқары оқыӯ орынларыныӊ филология 

факультети студентлери, Күнхожаныӊ өмири ҳәм дөретиӯшилигине қызығыўшы 

китап оқыўшылар мирәт етилип, сөз  шебери, уллы  устаздың  өмир  жолы  ҳәм  

дөретпелери  ҳаққында  кең  түрде  айтып  өтеди. Кеше қатнасыўшылары, студент  

жаслар тәрепинен жазыўшының дөретпелеринен үзиндилер оқып, 

дөретпелериндеги  қаҳарманлардан көринислер шөлкемлестириӯди усыныс етемиз.    

  

 

«Қарақалпақ әдебиятының сөз зергери» 

атамасында шөлкемлестирилетуғын  китап көргизбесиниң методикалық жол-

жобасы 

 
   Қарақалпақ халқының уллы тулғасы   қарақалпақ әдебияты тарийхында 

салмақлы орны Күнхожа Ибрайым улы   туўылғанына быйыл 220-жыл толады.  

 Бул сәнеге бағышлап, мәлимлеме-китапхана мәкемелеринде жазыўшының 

дөретпелерине бағышлап, китап көргизбесин шөлкемлестириўди усыныс етемиз. 

Бул көргизбениң бас темасын «Қарақалпақ әдебиятының сөз зергери» деп 

атадық. 



 Китап көргизбемиз оқыўшыларға аңсат, түсиникли болыўы ушын 

көргизбемизди еки бөлимнен ибарат етиўди мақул көрдик. 

1-бөлим: «Қосық пенен нур таратқан шайыр» деп атап, бул бөлимге 

жазыўшымыз Күнхожа Ибрайым улыныӊ өзиниң дөретпелери  қойылады. 

2-бөлим: «Әсирлер даӯамында жасаған шайыр» делинип,   бул бөлимге 

оның  дөретпелери   ҳаққында   жазылған  шайыр-жазыўшылардың  пикирлери, 

журналистлердиң  газета-журналларда жәрияланған очерклери   ҳәм   мақалалары 

орын алады ҳәм мағлыўмат-бибилиография бөлими тәрепинен ислеп шығылған 

әдебиятлардың усыныў дизими қойылады.     

